
TIERZO.








Ma co na zirria granne resoluto

De non campare cchiù lo poveriello,

Chiavaie no bello spruoccolo appontuto

Propio sotta la coda à l’aseniello,

Che manco se no spireto trasuto

Le fosse (arrasso sia) ne lo vodiello

Tanto corze, e zompaie, fi che da duosso

Lo sbalanzaie de pesole à no fuosso.



Ma lassammolo stare à chello bruoco,

Ca la Sciorta le fù sore carnale,

E tornammo à la fine de lo iuoco

Ca s’io trico lo Zito l’have a male,

Isso commo no furgolo de fuoco

Pigliaie na corza, e de manera tale

A doie mano afferraie la paperella,

Che le scippaie lo cuollo, e meza scella.



Lloco fù no remmore accommenzato,

Che lo Munno parea ire à roina,

Li sische t’havarriano scervellato,

E duravano fino à la matina,

Se non ch’a chesto miezo vrociolato

Se n’era Ciullo dinto la cantina,

Perzò scompio la festa, e la preiezza,

E deventaie sciabbacco l’allegrezza.



Chi à la faccie se fà mille rascagne,

Chi la varva, e le zeruole peleia,

Chi stordesce li vuosche, e le campagne,

Tanto pe doglia strilla, e voceteia,

Chi à pisciariello, e chi à felluzzo chiagne

Tanto ch’ogn’uno regnola, e gualeia,

Tutte credenno mo ca Ciullo è muorto,

Ma isso, e Carmosina è quase mpuorto,

